
HEZKUNTZA DEPARTAMENTUA
Nafarroako Gobernuak Lanbide Heziketako zazpi titulu berri onetsi ditu
Soldatzea eta galdaragintza, karrozeria, kimika-instalazioa, osasun-larrialdiak, instalazio elektriko eta automatikoak, fabrikazio mekanikoa eta eraikuntza metalikoak dira 
Astelehena, 2009ko maiatzaren 4a.  Nafarroako Gobernuak gaurko saioan Lanbide Heziketako zazpi titulu berri onetsi ditu, Hezkuntza Departamentuak titulu berriak diseinatu eta ezartzeko prozesuan duen jarduera estrategikoaren jarraipen moduan. Iaz onetsitako bost tituluekin batera, hamabi espezialitate berri daude guztira, zazpi erdi-mailakoak eta bost goi-mailakoak. Horiek guztiak datorren ikasturtean jarriko dira abian.

Hauek dira titulu berriak: soldatze eta galdaragintza arloko teknikaria, karrozeria arloko teknikaria, kimika-instalazioko teknikaria, osasun-larrialdietako teknikaria, instalazio elektriko eta automatikoen teknikaria, fabrikazio mekanikoko ekoizpenaren programazio arloko goi-teknikaria eta eraikuntza metalikoen goi-teknikaria.

2008an beste hauek onetsi zituzten: sukaldaritza eta gastronomia arloko teknikaria, mekanizazio teknikaria, haur-hezkuntzako goi-teknikaria, analisien eta kalitate-kontrolaren arloko laborategiko goi-teknikaria, eta energia-efizientziaren eta eguzkiko energia termikoaren goi-teknikaria.

Titulu berri horien oinarriak oraintsu onetsitako lanbide-kualifikazioak dira, eta %100 enpresei egokituta daude. Enpresa eta erakunde arloko adituen nazioko ekipoek, etorkizunera begira, lanbide-gaitasun aipagarrienak definitu dituzte. Ondoren, Nafarroan antzeko lana egin da tituluak gure baldintza soziolaboral eta ekonomikoetara, Hezkuntza Departamentuak planteatutako ikuspegi didaktiko eta antolaketa-ikuspegira eta aukera estrategiko egokienetara egokitzeko. Horrez gain, titulu baten helburua teknikari onak eta benetako profesionalak trebatzea denez, titulu bakoitzaren egiturak zenbait lanbide-kualifikazio eta oinarriko trebakuntza osagarria ditu enplegagarritasun-espektro handiagoari erantzuteko eta trebakuntza pertsonalean sendotasun handiagoa lortzeko. 


Titulu berri hauetan Foru Komunitateak gehitu dituen berrikuntzak eta hobekuntza orokorrak ikusten dira (goi-mailako ziklo guztietan ingelesa sartzea, lanbide-moduluak trebakuntza-unitateetan antolatzea eta horri esker etengabeko prestakuntzaren inguruko eskaintza egitea, eta orientabide didaktiko aproposenak hezkuntza-zentroetan trebakuntza garatzeko).

Soldatze eta galdaragintza arloko teknikaria 

Soldatze eta Galdaragintza arloko teknikariak izen bereko LOGSEko titulua ordezten du. Erdi-mailako zikloa da eta titulartasun publikoko hiru zentrotan eta zentro pribatu batean eskaintzen da. Berrikuntza moduan, interpretazio grafikoaren modulu berria gehitu da, ordenagailuaren laguntzaz diseinatu eta irudikatzeko sistema eta guzti. Era berean, titulu honen bidez aurreko lanbide-profila eguneratu egin da, edukiak berrikusi eta fabrikazio mekanikoaren prozesu berrietara egokitu da eta.

Fabrikazio mekanikoko ekoizpenaren programazio arloko goi-teknikaria 

Fabrikazio mekanikoko ekoizpenaren programazio arloko goi-teknikariaren tituluak Mekanizatu bidezko ekoizpenaren goi-teknikariaren LOGSEko titulua ordezten du. Goi-mailako zikloa da eta titulartasun publikoko hiru zentrotan eta zentro pribatu batean eskaintzen da. 


Berrikuntza gisa, aurreko kasuan bezala, interpretazio grafikoaren modulu berria gehitu da. Era berean, edukiak berrikusteaz gain, egiaztatze-sistemen ezagutza, ordenagailuz lagundutako fabrikazioa eta abiadura handiko makina-erreminta berrien tratamendua azpimarratzen dira.

Eraikuntza metalikoen goi-teknikaria 


Eraikuntza metalikoen goi-teknikariak izen bereko LOGSEko titulua ordezten du. Goi-mailako zikloa da eta Iruñako “Virgen del Camino” zentro integratu politeknikoan eskaintzen da. 


Berrikuntza gisa, aurreko kasuetan bezala, interpretazio grafikoaren modulu berria gehitu da eta egitura metalikoen muntaketaren kalkuluan eta kudeaketan simulazio informatikoaren erabilera sistematizatzen da.

Karrozeria arloko teknikaria 


Karrozeria arloko teknikariak izen bereko LOGSEko titulua ordezten du. Erdi-mailako zikloa da eta Iruñako “Donapea” zentro integratu politeknikoan eskaintzen da.


Titulu berrian material berriei garrantzia ematen zaie (aleazio berriak eta material konposatuak), kontsumo arrazionalagoa egiten eta gutxiago kutsatzen laguntzen baitute. Horrez gain, korrosioaren aurkako prozesu berriak eta ekipo sofistikatuagoen erabilera jorratzen dira, karrozeriaren mantentze-lanetan zehaztasun gehiago lortzeko.


Bestalde, ibilgailuen segurtasun aktiboan eta pasiboan arau berriak aplikatzean, kalitate- eta kontrol-mailak handitu egiten dira, eta horrela sektoreko bezeroen eskaerei erantzuna eman ahal zaie. 

Kimika-instalazioko teknikaria 


Kimika-instalazioko teknikariaren tituluak Kimika-instalazioko prozesu-eragiketen arloko teknikariaren LOGSEko titulua ordezten du. Erdi-mailako zikloa da eta Iruñako “Donapea” zentro integratu politeknikoan eskaintzen da. 


Ziklo honetako curriculumean irakastorduak gehitu dira, 1400 izatetik 2000 izatera igaro da orain. Horri esker, modulu berriak sortu dira aurreko tituluan modulu bakarrean bilduta zeuden gaiak sakon jorratzeko, hala nola materien garraioa industria kimikoan, beroa sortzeko ekipoak eta urak arazteko tratamenduak. Era berean, industria kimikoko erreaktoreen modulu berria sortu da, eta ekoizpen bioteknologikoaren prozesuak modu esklusiboan lantzen dira. Titulu orokor eta balio anitzeko horri esker, prozesu-industrietan, industria kimikoetan, urak arazteko industrietan, industria farmazeutikoetan eta abar dagoen profesionalen eskaerari erantzungo zaio.

Instalazio elektriko eta automatikoen teknikaria

Instalazio elektriko eta automatikoen teknikaria tituluak Ekipo eta Instalazio Elektroteknikoen teknikariaren titulua ordezten du. Erdi-mailako zikloa da eta lau zentro publikotan eta itunpeko zentro batean eskaintzen da.

Titulu berri honetako berrikuntza nagusia eguzki-energia fotovoltaikoari, elektronikari eta eraikinetako telekomunikazio-instalazioei lotutako hiru modulu berri sortzea da. Modu berean, domotika sakondu da eta teknikari honek argiteria publikoko sareen energia-efizientzia gainbegiratzeko prozesuan parte hartu ahal izateko edukiak gehitu dira.

Osasun-larrialdietako teknikaria 

Titulu hau berria da nazioan eta osasun-garraioan edo biktimak dituzten hondamendi handietan parte hartzen duten pertsonei profesionaltasun-erreferentea eman nahi die, kasuan kasuko mailari dagozkion laguntza profesionalaren mailetan. 


Osasun Departamentuaren eta Nafarroako Larrialdi Agentziaren arteko akordioaren bidez, Hezkuntza Departamentuak, Iruñako “Sanitaria” BHI izenekoaren bidez eta osasun-sareko eta larrialdietako profesionalen laguntzaz, sektore horretako Nafarroako profesionalek titulazioa proben sistema baten bidez lortu ahal izango dute, eta lanbide-esperientzia aitortuko zaie. Hori guztia estatuko oinarrizko araudira eta Foru Komunitateko araudira bilduta dago.

